      А  Ж  Р  И  М
              (Ярашганлик муносабати билан жиноят ишини тугатиш тўғрисида)
	
2020 йил июль ойининг 20 куни жиноят ишлари бўйича Фарғона шаҳар суди ўз биносида, очиқ суд мажлисида, раислик қилувчи Ж.Хўжамбердиев, Р.Ахмаджонованинг котиблигида, томонлардан Фарғона шаҳар прокурорининг катта ёрдамчиси Э.Омонбоев, гумон қилинувчи О.Т, жабрланувчининг қонуний вакили Р.Ж, таржимон М.Махмудовнинг иштирокида,

Т.О.А, 1989 йил 18 апрелда Фарғона туманида туғилган, миллати ўзбек, Ўзбекистон фуқароси, маълумоти ўрта-махсус, муқаддам судланмаган, оилали, ишламайди, Фарғона шахар, Темирйўли кўчаси, 2Б-уйда рўйхатда туриб, Фарғона шаҳар, Тегирмон кўчаси, 59-уйда яшайди.

Ўзбекистон Республикаси ЖКнинг 266-моддаси 1-қисми билан гумон қилинувчига оид 1-1501-2002/584-сонли жиноят ишини кўриб, қуйидагиларни

А Н И Қ Л А Д И:

[bookmark: 2866514][bookmark: 2866527][bookmark: 2866529][bookmark: 2866531]О.Т 2020 йил 26 май куни соат 19-00ларда Н.Нга тегишли 40 V 942 QA давлат белгили “Спарк” русумли автомашинани ишончнома асосида Фарғона шаҳар, А.Жомий кўчаси бўйлаб бошқариб келиб, амалдаги йўлларда ҳаракатланиш қоидаларининг 72-бандидаги “транспорт воситаларининг ажратувчи бўлак, йўл ёқаси, тротуар ва пиёдалар йўлкаларидан ҳаракатланиши тақиқланади”, 77-бандидаги “ҳайдовчи ҳаракатнинг серқатновлигини, транспорт воситаси ва юкнинг хусусияти  ҳамда ҳолатини, йўл ва об-ҳаво шароитини, шунингдек ҳаракатланиш  йўналишидаги кўринишни ҳисобга олган ҳолда транспорт воситаси тезлигини белгилангандан оширмасдан бошқариши керак, тезлик ҳайдовчига ушбу қоидалар талабларини бажариш учун транспорт воситасининг ҳаракатини доимий назорат қилиб бориш имкониятини бериши керак,  ҳаракатланиш вақтида ҳайдовчи аниқлай олиши имкониятидаги хавф юзага келса, у транспорт воситасининг тезлигини у тўла тўхташни таъминлайдиган даражада камайтириши ёки тўсиқни бошқа ҳаракат қатнашчилари учун хавф туғдирмаган ҳолда айланиб ўтиш чораларини кўриши керак” деган талабларини қўпол равишда бузиб, Фарғона шаҳар, А.Жомий кўчаси, 4-уй олдида жойлашган пиёдалар йўлагида қарама-қарши харакатланиб, йўлда ўзига нисбатан чапдан ўнгга ҳаракатланиб келаётган пиёдачи, вояга етмаган жабрланувчи Д.К.Тни бошқарувидаги автомашина олд чап қисми билан уриб юборган. Натижада Д.К.Т меҳнат қобилиятини 3/1 қисмини йўқолишига олиб келган оғир шикастлар тоифасига кирувчи тан жарохати олган.  
Суд-тиббий экспертизасининг 2020 йил 4 июнь кунги 2186-сонли ҳулосасида, вояга етмаган К.Дда, ўнг катта болдир суягини ўрта учлигидан очиқ синиб, қониқарли туриши шикасти аниқланиб, оғирлик даражаси меҳнат қобилиятини 3/1 қисмини йўқолишига олиб келган оғир шикастлар тоифасига киришлиги кўрсатилган.
Дастлабки тергов органи томонидан гумон қилинувчи О.Тга  нисбатан Ўзбекистон Республикаси ЖКнинг 266-моддаси 1-қисми билан юритилган жиноят иши ярашганлик муносабати билан тугатиш масаласини ҳал қилиш учун судга юборилган.
Гумон қилинувчи О.Т суд мажлисида ярашув тўғрисидаги аризасини қувватлаб, айбига ўз ихтиёри билан тўлиқ иқрор эканлиги, қилмишидан пушаймонлиги, содир этган қилмишининг оқибатларини англаганлиги, жабрланувчига етказилган зарарни тўлиқ қоплаганлиги, ҳозирда жабрланувчининг қонуний вакили билан бирон-бир тазйиқсиз ярашиб олганлиги ҳақида кўрсатув бериб, жиноят ишини тугатишни сўради.
Жабрланувчининг қонуний вакили Р.Ж суд мажлисида ярашув тўғрисидаги аризасини қувватлаб, гумон қилинувчи О.Тга нисбатан ҳеч қандай даъвоси йўқлиги, етказилган зарар тўлиқ қопланганлиги, аризани ўз хоҳиши билан ёзганлиги, унга бирон-бир тазйиқ бўлмаганлиги, ярашув суд томонидан тасдиқлангандан кейин келиб чиқадиган ҳуқуқий оқибатларни тушунганлиги ҳақида кўрсатув бериб, жиноят ишини тугатишни сўради.
Ўзбекистон Республикаси ЖКнинг 661-моддасига мувофиқ, ЖКнинг 266-моддаси 1-қисмида назарда тутилган жиноятни содир этган шахс, агар у ўз айбига иқрор бўлса, жабрланувчи билан ярашса ва етказилган зарарни бартараф этса, ярашилганлиги муносабати билан жиноий жавобгарликдан озод этилиши мумкин.
Суд, жабрланувчининг қонуний вакили Р.Ж ва гумон қилинувчи О.Тнинг ярашув тўғрисидаги аризаларини, жиноят иши ҳужжатлари билан ўрганиб, Фарғона шаҳар прокурорининг катта ёрдамчиси Э.Омонбоевнинг жиноят ишини ярашганлик муносабати билан тугатиш ҳақидаги фикрларини эшитиб, гумон қилинувчи О.Тнинг айбига ихтиёрий иқрорлиги ва етказилган зарарнинг тўлиқ қоплаганлиги, жабрланувчининг қонуний вакилига бирон-бир тазйиқ бўлмаганлиги, ярашув гумон қилинувчи ва жабрланувчининг қонуний вакилининг хоҳишлари билан бўлаётганлиги ҳамда Ўзбекистон Республикаси ЖКнинг 266-моддаси 1-қисмида назарда тутилган жиноят ЖКнинг 661-моддасига мувофиқ, ярашувга тушушини инобатга олиб, О.Тга нисбатан юритилган жиноят ишини ярашганлик муносабати билан тугатишни лозим топади.
Шунингдек суд, жабрланувчининг қонуний вакилига Ўзбекистон Республикаси ЖПКнинг 583-моддаси 5-қисмига асосан ушбу ярашув суд томонидан тасдиқлангандан сўнг мазкур иш бўйича иш юритишни қайта тиклаш тўғрисида илтимоснома бериш ҳуқуқини йўқотишини тушунтиришни лозим топади.
Ўзбекистон Республикаси ЖПКнинг 84-моддаси 4-қисми,
 585-586-моддаларига амал қилиб, суд

А  Ж  Р  И  М     Қ  И  Л  Д  И:

Гумон қилинувчи Т.О.А ва жабрланувчининг қонуний вакили Д.Р.Х ярашилганлиги муносабати билан Ўзбекистон Республикаси ЖКнинг 661-моддасига асосан гумон қилинувчи Т.О.Ага нисбатан Ўзбекистон Республикаси ЖКнинг 266-моддаси 1-қисми билан юритилган жиноят иши тугатилсин.
Гумон қилинувчи Т.О.А жиноий жавобгарликдан озод қилинсин.
Ажрим устидан ўн сутка ичида жиноят ишлари бўйича Фарғона вилоят судига апелляция тартибида хусусий шикоят берилиши ёки протест билдирилиши мумкин.

